
Til Marita, Oline, Othilie og Cornelia


MARIUS

Trondheim 21. juni 2006. Skal det vere så lite i glaset?

Eg opnar dodøra og går inn i stua igjen. Verkar som om dei er ferdige med å snakke om næringslivspolitikk no, er Julie som snakkar om bryllaupet vårt igjen, kan ikkje tenke meg at dei andre er så forferdeleg interesserte i bryllaupet vårt, og det at ho fortel så detaljert og utførleg som ho gjer, er nesten litt pinleg. Eg ser på Kjersti og Jan Olav og klemmer fram eit lite smil idet eg sett meg, men dei får det ikkje med seg, dei ser på Julie mens dei nikkar og prøver å sjå ut som om dei er interesserte i det ho seier. Eg grip raudvinsglaset og tar ein liten slurk, ser bort på Kristian mens eg gjer det, han sitt og snurrar på skjegget, ventar litt, og så senkar han handa diskré og lèt armbandsuret gli ut av skjorteermet, blir sittande og sjå på klokka i eit lite sekund, og så løftar han handa og begynner å snurre på skjegget igjen, ser på Julie.

–Men vi sparer heldigvis mykje på at mamma syr brudekjolen, seier Julie, ho strekker ut handa og grip vinglaset, anstrenger seg for å sjå edru ut idet ho gjer det, men ho får det ikkje til, smilet er litt for blidt og breitt, og ho blunkar roleg med begge auga, begynner å bli god og full no, ho legg glaset inntil leppa og skal til å ta ein slurk, men ho gjer det ikkje, ho senkar glaset og ser på Kjersti igjen. –Ho sydde kjolen til venninna mi også, og den vart kjempefin. Ganske enkel, men det var fordi ho ville ha ein enkel kjole. Sjølv vil eg ha både langt slep og slør og det som er, men det er no meg, det er berre slik eg er, seier ho, og så ler ho ein liten trillande raudvinslatter. –Men i alle fall, da, alle saman skrytte og lurte på kor ho hadde kjøpt kjolen. Ikkje sant at dei gjorde det, Marius?

Eg har ikkje sagt noko på ei lang stund, og eg kjenner eg er litt tørr i halsen, trur ikkje stemma kjem til å bere, så eg legg den eine handa framfor munnen og hostar litt.

–Jo, seier eg, og så hostar eg ein gong til, ser bort på Kjersti mens eg gjer det, ho sitt med begge hendene på bordet, sitt og drar den vesle ringen sin litt opp og ned langs det nederste ringfingerleddet mens ho smiler mot Julie.

–Så bra, da, seier ho.

–Har du begynt å tenke på tale da, Jan Olav? spør Julie.

–Ikkje enno, seier Jan Olav.

–Skal du halde tale? seier Kjersti.

–Eg skal jo vere forlovar.

–Skal du vere forlovar? seier ho, Jan Olav har openbart ikkje sagt noko til henne, og ho seier det som om Jan Olav var omtrent den siste ho ville ha gjetta på som forlovar.

–Ja, seier Jan Olav, prøver å hørast ut som om han ikkje forstår kvifor ho er så overraska som ho er, men han får det ikkje heilt til, er ein slags irritasjon både i blikket og i stemma hans, han liker ikkje at ho ser og hørest så overraska ut, eg ser det på han, er kanskje fordi han vil skåne meg på eit vis, det at Kjersti blir så overraska, gir liksom inntrykk av at eg og Jan Olav ikkje står så nær kvarandre som det er forventa at brudgom og forlovar gjer, og det igjen gir inntrykk av at eg overdreiv vennskapen vår da eg spurde om han ville vere forlovar, er sikkert skamma som er hefta ved dette han vil skåne meg for. Eg ser på han, det går eit lite sekund, og så blir eg plutseleg varm i ansiktet, for kanskje Kjersti har rett, kanskje har eg sett på meg og Jan Olav som nærmare venner enn vi eigentleg er, iallfall som nærmare venner enn det han ser oss som. –Kva da? seier Jan Olav, han ser på Kjersti samtidig som han løftar på begge augebryna, prøver liksom å insistere på at det er den naturlegaste ting i verda at han skal vere forlovaren min, er det han gjer når han sett opp det ansiktsuttrykket der, han prøver å skåne meg, vil at eg skal fortsette å tru at vi er så nære som eg har trudd at vi var, men det er for seint, det var rart av meg å spørje han om å vere forlovaren min, eg forstår det no, kjenner eg blir  berre varmare og varmare i ansiktet, sitt her plutseleg og raudnar, og eg grip vinglaset og tar ein liten slurk, prøver å skjule meg bak glaset.

–Nei, det… det er berre det at eg ikkje har kjent Marius særleg lenge, seier Kjersti. –Og ettersom eg og du har vore saman i ein del år no, er det lett å glømme at du har hatt eit liv før eg kom inn i bildet, så å seie.

–Tru det eller ei, eg hadde faktisk det, altså, seier Jan Olav og humrar.

–Men kvifor har du ikkje sagt noko til meg, da? seier Kjersti.

–Marius ringte og spurde for berre eit par dagar sidan. Og eg har vore så lite heime i det siste, vi har jo knapt snakka saman.

Kjersti snur seg mot meg, ser på meg og smiler, snur seg mot Jan Olav igjen.

–Men så artig, da, seier ho.

–Absolutt, seier Jan Olav, verkar for så vidt truverdig i stemma, men han ser ikkje på nokon av oss, ser ned samtidig som han grip vinglaset og tar ein liten slurk, er kanskje for å skjule at han lyg at han skyndar seg å ta ein slurk vin akkurat no, verkar nesten slik, verkar som om han prøver på omtrent det same som eg nettopp gjorde, han er redd for at ansiktsuttrykket skal røpe kva han eigentleg synest om å vere forlovaren min, og så prøver han å gjømme seg bak vinglaset.

–Tusen takk for mat, seier Kristian.

–Tusen takk for mat, ja, seier Julie.

–Ver så god, seier Kjersti og Jan Olav, Jan Olav sett frå seg glaset og legg hendene bak på hovudet samtidig som han vippar stolen lett bakover og blir sittande og sjå mett ut, eg ser på han og smiler så godt eg kan, og han ser på meg og smiler tilbake, er ingenting i ansiktet hans som tyder på at han sitt og tenker på at det er klamt å vere forlovaren min akkurat no iallfall, ser tvert imot svært så avslappa ut, så det er muleg eg tar feil, eg har jo ein lei tendens til å leite etter teikn på at alt ikkje er som det skal vere, og det er sikkert det som får meg til å tenke slik, er sikkert berre innbilling.

–Det var veldig godt, seier Kristian.

–Nydeleg, seier Julie.

Stille.

–Er det noko i vegen, Marius?

Er Kjersti som spør om det er noko i vegen, og eg snur meg mot henne, svarer ikkje med det same, veit ikkje heilt kva ho siktar til, så eg blir sittande og berre sjå på henne, det går eit lite sekund, og så hører eg Kristian begynne å le, ler av meg no, han er slik han alltid har vore, gidd ikkje skjule kva han tenker og meiner og føler om noko, bryr seg ikkje om at det kan vere ubehageleg for andre. Eg snur meg, han ser ned i fanget sitt mens han ristar på hovudet og kneggar over kor rar eg er, er akkurat slik det var for femten år sidan, dette, kjenner eg blir like irritert på han som eg brukte å bli den gongen også, er så ufølsam nokre gongar, Kristian, men likevel, han kan halde seg for god til å sitte slik og flire av meg, synest eg, spesielt no som eg har med meg Julie, er andre eller tredje gongen ho møter det eg har omtalt som dei beste vennene mine, og så begynner den eine å flire og latterleggjere meg, skjønner han ikkje at det kan få henne til å begynne å sjå meg med hans blikk så å seie, at det kan få henne til å begynne å sjå på meg som like rar og latterleg som det han ser meg som.

–Marius? seier Kjersti. Eg snur meg mot henne igjen, kjenner plutseleg at eg er sveitt i nakken og i tinningane, eg løftar handa på ein så tilfeldig måte eg kan, smiler mot Kjersti idet eg tørkar det vekk. –Er det noko i vegen? spør ho.

–Nei, seier eg. –Tusen takk for mat, fortar eg meg å legge til. –Det var kjempegodt.

Ho ser litt forundra ut med det same.

–Det er eg glad for å høre, seier ho, smiler vennleg samtidig som ho tar ein liten slurk vin. –Det var veldig bra de likte det. Men det er no enda betre med safran i, legg ho til, og så trommar ho fingertuppane mot kvarandre samtidig som ho ser skrått ned i bordet og sett opp eit liksom-fornærma ansiktsuttrykk, prøver å fortelje oss gjestane at den siste kommentaren var meint som eit spøkefullt lite stikk mot Jan Olav når ho gjer det.

–Ja da, ja da, seier Jan Olav.

–Aner vi konturane av ein ekteskapleg krangel her? ler Kristian, han tømmer i seg den siste slurken med raudvin, smyg handa rundt den eine kandelaberen og strekker seg liksom tilfeldig etter vinflaska, han fyller glaset sitt på nytt og sett flaska på bordet igjen, er ikkje berre Julie som begynner å bli god og full her, er ikkje heilt edru Kristian heller, ser eg, han har slike rennande vinauge, og eg ser gjenskinet av dei blafrande stearinlysa i auga hans.

–Neeei da, seier Kjersti, og så løftar ho blikket opp frå bordet og ser opp i taket i staden, fortsett å tromme fingertuppane mot kvarandre.

–Men det var jo utselt for safran, har eg sagt, seier Jan Olav.

–Mm, seier Kjersti, ho nikkar samtidig som ho klemmer leppene saman på ein sånn måte som skal vise at den der må Jan Olav dra lenger ut på landet med. –Det er berre så pussig at dei er utselte kvar gong du er ute og handlar, fortsett ho. –Eg har aldri opplevd at det har vore tomt for safran når eg har vore på Ultra, men du kjem heim med gurkemeie kvar gong, du. Hadde eg vore av det mistenksame slaget, så ville eg ha trudd det var ein samanheng mellom dette og det at du alltid har mindre kjøtt og meir bønner i chili con carnen enn det oppskrifta seier at det skal vere, men det trur eg naturlegvis ikkje, eg kjenner jo deg, og du er jo ikkje det spor gnien.

Eg ser på Jan Olav, kjenner ingen som er så gnien som Jan Olav, han var iallfall frykteleg gnien da vi var studentar, og han har nok ikkje forandra seg, ser ikkje slik ut iallfall, ser ut som om han kjenner seg igjen, for han ler godt av seg sjølv, både han og Kjersti og Kristian sitt der og ler, er berre Julie som ikkje ler, ho kjenner ikkje Jan Olav, så ho veit ikkje kor gnien han er, sitt der berre og smiler og nippar til vinen, ser litt utanfor ut plutseleg.

–Sei meg, Jan Olav, kor mykje tener advokatar no til dags? spør Kristian, han lener seg tilbake samtidig som han løftar handa og begynner å snurre på skjegget.

Latter igjen.

–Det er ikkje pengane som er viktig, skjønner du, seier Kjersti. –Det er tilfredsstillinga han oppnår ved å spare.

–Eg har vakse opp i tronge kår, og det sitt i meg enno, Kjersti, seier Jan Olav, slår ut med hendene og ser på henne med labradorauge samtidig som han bit seg i underleppa for ikkje å le av sin eigen ironi. –Eg forventar naturlegvis ikkje at du som kjem frå ein rik kjøpmannsfamilie, skal forstå det, men det å spare og leve nøkternt har vorte ein del av den eg er.

–Eg forstår deg, seier Julie plutseleg, ho ser bort på Jan Olav, ho skjønner ikkje at han meinte det ironisk, og ho blunkar med begge auga og nikkar alvorleg. –For eg har vakse opp i tronge kår… sjølv, seier ho, snøvlar lett og tar ein liten støttepause mellom «kår» og «sjølv». –Ikkje det at vi var fattige, altså, men vi hadde ikkje mykje å rutte med. Spesielt ikkje etter at faren min vart lam og pleietrengande, for da hadde vi berre mamma si inntekt å leve av, legg ho til, og så grip ho vinglaset og tar ein liten slurk. Eg ser på henne, er like ved å fortelje henne at Jan Olav meinte det ironisk, men eg gjer det ikkje, skal ikkje gjere det heller, da blir ho berre lei seg, Jan Olav og Kjersti smiler interessert mot henne, dei er rause og bryr seg heldigvis ikkje om å påpeike at ho ikkje hang heilt med, er inkluderande og følger med på det ho seier i staden, er takknemleg for det, kjenner eg, er gode venner. –Eg hugsar for eksempel kor flautt eg syntest det var å vere den einaste jenta i klassen som gjekk i heimesydde klede til eg var tolv–tretten, fortsett Julie. –No som nesten alt vi har på oss, blir produsert av barnearbeidarar i Asia, har jo dei fleste nordmenn råd til å kjøpe klede, men på 70- og 80-talet var det jo dyrt, ikkje sant. Og mamma hadde jo ikkje råd til å kjøpe nytt, ho sydde og strikka nesten alt eg gjekk i, seier ho, og så blunkar ho roleg med begge auga og tar ein liten slurk av vinen igjen.

Eg grip glaset mitt og tar ein liten slurk, eg også, møter blikket til Kjersti med det same, ho ser på meg og smiler eit sånt smil som skal fortelje at dette ikkje er noko å bry seg om.

–Det gjorde ikkje noko da eg gjekk på barneskolen, for da var det mange som gjekk i heimesydde klede, fortsett Julie. –Men da eg begynte på ungdomsskolen, da… da vart det fælt, seier ho. Eg ser på henne, kjenner kor høgt eg elskar henne, eg veit ikkje, men det er liksom noko reint og nesten edelt over det at ho ikkje grip ironien til Jan Olav, det at ho tar for gitt at han meinte det han sa, og at ho følger opp med å snakke alvorleg om sin eigen oppvekst, det gjer henne liksom litt mindre forderva enn oss andre, litt meir ekte. Eg ser på henne, til og med måten ho kler og sminkar seg på, elskar eg, dei andre her inne synest det er noko litt hjelpelaust over stilen hennar, det veit eg at dei gjer, den litt unøyaktige måten ho har lagt leppestiften på, den rosa augeskuggen som er tenkt å matche, men som ikkje heilt matchar den rosa genseren, dei synest det er hjelpelaust og sikkert på grensa til det smaklause, men eg elskar det, ja, det er nettopp det hjelpelause og litt keitete ved henne eg elskar, det er liksom med på å gjere henne litt meir ekte, det også, er kanskje derfor.

–Veit du, Julie, eg elskar deg! seier eg, det dett berre ut av meg, og eg kjenner med heile meg at eg meiner det, og ho ser på meg at eg meiner det, det visest på henne, er som om ansiktet hennar vaknar til live plutseleg, er som om det naturlege ansiktet bryt gjennom det litt sløve og berusa ansiktet, og ho smiler glad mot meg.

–Åhh, seier Kjersti. –Det må vi skåle for.

Og så løftar alle saman glasa, Kristian ser ut som om han strever med å la vere å le, han synest openbart at det er heilt koko å buse ut med sånt noko mens alle saman hører på, men han løftar glaset, han også.

–Skål, seier vi i kor.

Eg held blikket til Julie idet eg løftar glaset og drikk, har komme nytt liv i auga hennar også no, ein heilt annan glans enn det var i stad.

–Er du frå Trondheim, eller? spør Jan Olav, ser på Julie.

–Ja. Voks opp på Lademoen, eg, seier ho. –Du, da?

–Frå Oslo.

–Å ja, kor i Oslo da?

–Er du kjent i Oslo?

–Eg har arbeidd på SAS-hotellet i fire år, så…

–Eg voks opp på Frogner.

–Oi, seier Julie. –Det kan ikkje ha vore lett, nei. Lademoen var jo eit typisk arbeidarklassestrøk den gongen eg voks opp, og sjølv om vi fekk det ekstra trongt da pappa vart pleietrengande, så skilte vi oss jo ikkje så mykje ut frå dei andre familiane. Men det å vere nøydd til å snu på skillingen når alle rundt deg er stinne av pengar, det må ha vore tøft.

Jan Olav og Kjersti vekslar blikk.

Stille.

–Eg trur nok Jan Olav var ironisk da han sa at han hadde vakse opp i tronge kår, seier Kristian, han smiler eit breitt, vennleg smil for liksom å bagatellisere misforståelsen og gjere det heile litt mindre pinleg, Julie ser på han, ser nesten ikkje ut som om det han seier går inn med det same, ho sitt der berre og ser forbausa på han, det går eit lite sekund, og så lèt ho blikket gli over alle oss andre, og no skjønner ho at ho har misforstått, ser kor dum ho føler seg med det same.

–Å ja, seier ho, og så pressar ho fram ein liten latter. –Dumme meg, legg ho til, ho grip vinglaset sitt, ler den same latteren ein gong til idet ho løftar det opp til munnen, prøver liksom å dekke over at ho er lei seg ved å le, men ho greier det ikkje, alle saman både ser og hører på henne at ho er flau og lei seg. Eg prøver å sette opp eit ansiktsuttrykk som fortel at dette ikkje er noko å bry seg om, ser på henne og smiler, men ho smiler ikkje tilbake, ho heller i seg resten av vinen i ein stor slurk og sett frå seg glaset igjen, blir sittande og sjå ned i bordet etterpå, sitt der med eit stivt, litt uttrykkslaust smil om munnen.

Stille.

Jan Olav og Kjersti ser fort på kvarandre, synest dette var litt ekkelt, dei også, sitt der og er alvorlege i blikket plutseleg.

Og så tar liksom Kristian ansvar.

–Vil du ha påfyll, Julie? spør han, snakkar høgt og med ei sånn stemme som seier «kom igjen da, folkens», han grip vinflaska og held henne over glaset til Julie, smiler breitt mot henne.

Julie ser opp på han, svarer ikkje med det same, men så kviknar ho liksom til og smiler tilbake.

–Ja takk, seier ho, ho tar liksom imot invitasjonen til Kristian og nyttar høvet til å gå vidare, kjenner eg blir glad med det same, eg ser på henne og smiler. Ho ventar til Kristian har skjenkt ferdig, og så grip ho glaset og løftar det opp til munnen, ser på meg mens ho gjer det, men kva er det for slags blikk, er forakt og sinne i blikket hennar plutseleg. Eg løftar begge augebryna og ser forbløffa på henne, bruker ansiktet til å spørje kva ho er sint på meg for, ho held blikket mitt i eit lite sekund, og så blunkar ho roleg med begge auga og ser vekk samtidig som ho tar ein slurk av vinen, ser vekk på ein sånn måte som skal fortelje at ho er likegyldig til heile meg. Eg ser på Jan Olav og Kjersti idet dei reiser seg og begynner å ta av bordet, ser på Julie igjen. Men kva er det ho er så sint på meg for, eg sa jo til og med at eg elska henne nettopp, sa det spontant og mens alle hørte på, og eg trur ikkje det var nokon som tvilte på at det kom frå hjertet akkurat, ikkje Julie heller, det såg eg på henne at ho ikkje gjorde. Men kanskje tolkar ho det eg sa annleis no som ho har fått vete at Jan Olav var ironisk. Ikkje berre var ho den einaste som ikkje skjønte at han var ironisk da han sa han hadde vakse opp i tronge kår, ho begynte til og med å fortelje alvorlege historier frå sin eigen oppvekst, og no som ho sitt der og føler at ho har dumma seg ut, trur ho kanskje eg meinte noko heilt anna da eg sa at eg elska henne, du er dum som eit brød, men eg elskar deg likevel, er kanskje slik ho tolkar kjærleikserklæringa mi, er kanskje derfor ho er sur på meg plutseleg.

–Men dyr vin tar du deg i alle fall råd til, seier Kristian, ser på Jan Olav samtidig som han nikkar mot vinflaska. –Sjølv om du er sparsam.

–Eg drikk så pass lite at eg kan koste på meg det, seier Jan Olav.

–Der fekk vi den, Julie, seier Kristian.

Går eit lite sekund, og så skjønner plutseleg Julie kva han meiner, ho ler ein kort og kunstig høg latter, grip sjansen og tar igjen overfor Jan Olav ved å le av det vesle stikket som Kristian sendte no, er det ho gjer.

–Det var ikkje sånn meint, nei, humrar Jan Olav.

Julie løftar glaset.

–Nei visst, seier ho, flirer idet ho tar ein stor slurk vin.

Eg ser korleis smilet liksom glir av ansiktet til Jan Olav med det same, han ser bort på Julie, men seier ikkje noko, eit lite sekund berre, og så fortsett han å ta av bordet. Eg svelger, kjenner eg blir varm i ansiktet, sitt her plutseleg og raudnar igjen no, eg ser på Julie, prøver å fange blikket hennar så ho skal forstå at ho ikkje kan oppføre seg slik som dette, men ho ser ikkje på meg.

–Skål da, seier Kristian.

–Skål, seier Julie.

Eg svelger, prøver å smile samtidig som eg grip glaset.

–Skål, mumlar eg.

To sekund.

–Veldig fin bokke, seier Julie, legg trykket på første staving og seier bokke i staden for bouquet, er ein måte å latterleggjere vininteressa til Jan Olav på, dette, ho kjem ikkje over det som skjedde, og ho sender han enda eit stikk. –Men kor mange prosent er det, eigentleg? seier ho, ho held på fliret samtidig som ho grip vinflaska, lukkar det eine auget og les bak på etiketten. –11,5 berre! legg ho til, og så løftar ho augebryna opp på panna og lèt som ho er sjokkert, antydar liksom at alkoholprosenten er det viktigaste for henne, og at ho ikkje kan fatte at nokon kan kjøpe vin med så lite alkohol i, ho gjer seg meir vulgær og enkel enn ho eigentleg er no, prøver liksom å dempe middelklassetilhørigheita og framheve arbeidarklassebakgrunnen sin, er det ho gjer når ho held på slik, er like glad i god mat og vin som det vi andre er, men no prøver ho liksom å kommunisere at alt slikt er fisefint og snobbete, ho føler at ho dumma seg ut da ho misforstod ironien og begynte å fortelje frå sin eigen bakgrunn, og så skal ho liksom rette opp det heile ved å demonstrere kor stolt ho er av den same bakgrunnen. Som om det skal fjerne følelsen av å ha dumma seg ut. Det gjer jo ikkje det, gjer jo berre alt saman verre, dette, kjem til å øydelegge kvelden om ho fortsett slik. Eg prøver å fange blikket hennar igjen, men eg greier det ikkje, ho ser på Kristian og flirer det fjollete raudvinsfliret sitt, og Kristian synest dette er storarta underhaldning, ser det ut til, han ler godt av dei flaue vitsane ho kjem med, kjenner det irriterer meg, han burde hjelpe meg å gjere Julie oppmerksam på at ho er i ferd med å dumme seg ut, i staden for å oppmuntre henne til å fortsette. Men han gjer det ikkje, er slik han alltid har vore, Kristian, er så ufølsam.

Og så kjem Kjersti, ho ser på Kristian og smiler idet ho fjernar tallerkenen hans.

–Tusen takk igjen, seier Kristian. –Det var nydeleg.

–Så bra.

–Berre synd det ikkje var safran i, seier Julie, ho ser på Kjersti og smiler liksom uskyldig, eit lite sekund berre, og så snur ho seg mot Kristian igjen, blir sittande og knipe i hop munnen i eit par sekund, og så bryt ho ut i latter, Kjersti prøver å smile og late som ingenting, men ho er ein smule stram i ansiktet idet ho grip tallerkenen til Julie og legg han på Kristian sin. –Beklagar, altså, hikstar Julie. –Eg kan ikkje noko for det, legg ho til, tar seg til ansiktet mens ho ristar på hovudet og ler ein latter som er altfor hjerteleg i forhold til kor morosamt ho synest dette er, for eigentleg synest ho ikkje dette er morosamt i det heile tatt, det veit eg at ho ikkje gjer, det å le slik som dette er berre eit forsøk på å innbille seg sjølv og alle oss andre at Jan Olav og Kjersti er til å le av. Men det er ingen andre som ler. Kristian ler heller ikkje lenger, er berre Julie som ler, og ho gir seg ikkje heller, er som om ho tenker at jo meir ho ler, jo meir overbevist blir vi andre om at det faktisk finst noko å le av, men det gjer det ikkje, er ikkje morosamt i det heile tatt, dette.

Og så legg Kristian peikefingeren over leppene.

–Sssj, seier han, ser på Julie mens han nikkar mot kjøkkenet der Kjersti og Jan Olav står.

–Oi, oi, oi, humrar Julie, ho prøver liksom å innbille oss at ho har problem med å slutte å le.

Kristian bøyer seg lett over bordet, sitt der enno med peikefingeren framfor munnen.

–No må vi vere snille, kviskrar han.

–Ok, kviskrar Julie tilbake, ser på Kristian som om han var ein slags alliert, har liksom funne kvarandre, dei no, ikkje funne kvarandre på den måten at den eine liker den andre og at eg har grunn til å vere sjalu, det trur eg ikkje, til det er dei nok altfor ulike, det dreier seg nok meir om det at dei er inne i same stadium i rusen, at dei er inne i same rom på eit vis. –Eg skal prøve å ta meg saman, legg ho til, ho ventar litt, og så snur ho seg mot kjøkkenet, blunkar sakte med begge auga og ser bort på Kjersti og Jan Olav, er ei stund sidan eg har sett henne så full som dette, er som om hovudet sitt laust oppe på halsen hennar, det svaiar liksom frå side til side. Ho snur seg mot Kristian igjen.

–Trur du ho vart sur? kviskrar ho.

–Neeei da, seier Kristian, løftar den eine handa og gjer eit lite kost i lufta, viftar liksom vekk heile problemstillinga.

–Men det kan hende ho blir det, om du fortsett på same måten, seier eg, snakkar med dempa stemme sånn at ikkje Kjersti og Jan Olav skal høre kva eg seier.

Julie ser på meg, ventar litt, og så snur ho seg mot Kristian igjen.

–Hørte du det? seier ho.

–Kva? seier Kristian.

–Han kan snakke!

Eit lite sekund, og så begynner dei å le igjen, kjenner eg blir irritert, liker ikkje at ho spøker om dette, kan halde seg for god til det.

–Kva sa han, da? seier Kristian, henger seg på spøken hennar.

–Kva sa du, kjære? spør Julie, fniser mot meg.

Eg ser alvorleg på henne, viser henne at det er nok no.

–Han har visst sagt sitt for i dag, seier Julie, snur seg mot Kristian.

–Som berre fanken at vi ikkje fekk det med oss, da, seier Kristian.

Og så ler dei igjen.

Eg lukkar begge auga, sukkar idet eg opnar dei igjen.

–Ver så snill, Julie, seier eg lågt.

–Skjemmest du av meg? seier ho, ser på meg og flirer.

–Julie, ikkje gjer dette.

Ho snur seg mot Kristian, bøyer seg over bordet og legg den eine handa på underarmen hans.

–Han synest ikkje at eg er… kva skal eg seie… intellektuell nok, skjønner du.

–Æh, seier Kristian. –Det trur eg ikkje noko på.

–Jo, det er sant. Rett etter at han begynte på dender… dendo, nei… dend-ro-kro-no-lo-gisk laboratorium… herregud, til og med namnet på arbeidsplassen hans er for vanskeleg for meg… men 1, 2, 3, samma det! Rett etter at han begynte der, var vi på ein slags bli-kjent-tur saman med kollegaene, for eksempel, og da spelte vi Trivial Pursuit… å, herregud, eg kunne jo ikkje svare på eit einaste spørsmål, og du skulle ha sett kor sur han vart, seier ho, og så bryt ho ut i latter igjen. –Meg gjorde det ingenting, for eg veit at eg ikkje er dum, og eg drit i kva anna folk trur om meg. Men Marius, herreguuud… da eg tippa at den spanske borgarkrigen foregjekk på 1500-talet… ja, om blikk kunne drepe, seier eg berre!

–Det var ikkje derfor eg vart sint, Julie, seier eg.

–Å nei? Og kvifor vart du sint da?

–Du var omtrent like full da som du er i ferd med å bli no, det var derfor, seier eg, eg held blikket hennar, prøver å få henne til å skjønne at eg meiner alvor, og at ho ikkje bør dra dette lenger, men ho flirer berre.

–Du var sint lenge før eg vart full, seier ho. –Du er alltid sur og sint når vi er ute blant folk.

Eg ser på henne, kjenner eg blir irritert, men eg viser det ikkje, skal ikkje vise det heller, det finst ikkje noko verre enn par som kranglar openlyst på fest og plagar andre med eigne små og store problem, og eit sånt par vil eg ikkje at vi skal vere, da er det betre å la saka ligge til vi er for oss sjølve.

–Ja vel, seier eg berre.

–Men du bliiir jo det, fortsett Julie. –Du vil jo nesten ikkje ut blant folk lenger, du vil jo berre vere heime i lag med meg, seier ho, og så ler ho ein liten latter, seier ingenting om at ho er husredd og helst ikkje vil vere aleine heime, er liksom berre min eigen feil at eg ikkje er så mykje ute blant folk. –Eller aller helst vil du at vi skal vere på Namsskogan, fortsett ho, og så snur ho seg mot Kristian og flirer, går vel i gang med å latterleggjere prosjektet mitt på hytta også no, eg ser det på henne, vil ha med seg Kristian til å le av prosjektet, men ho rekk det heldigvis ikkje, for der kjem Jan Olav og Kjersti.

–No blir det kaffi, seier Jan Olav, eg ser på han og smiler, ser på Kjersti, og Kjersti ser på meg samtidig som ho begynner å sette kaffikoppar utover bordet, ho klemmer fram eit sånt smil som liksom skal trøste og fortelje meg at eg ikkje må ta dette så tungt, og eg smiler eit litt slitent smil tilbake, viser henne at eg er oppgitt, men at det går greitt. Eg snur meg og ser bort på Jan Olav, han står borte ved barskapet, opnar døra og tar ut ei flaske Otard, han smiler idet han sett flaska på bordet, men så stivnar plutseleg smilet hans, er eitt eller anna med Kjersti, ho står der med halvopen munn mens ho ser irritert på han, går eit lite sekund, og så skjønner eg, ho er naturlegvis irritert fordi han har tenkt å servere konjakk til kaffien, ho synest Kristian og Julie har fått nok, og ho meiner det hadde greidd seg med kaffi.

–Ja men –eh, dett det ut av Jan Olav, han tenkte ikkje så langt, ser det på han, står der og ser forbausa ut mens Kjersti ristar fort på hovudet, ho går rett forbi han og ut på kjøkkenet. Jan Olav sukkar lett, og så snur han seg og hentar konjakkglas ut av barskapet, synest vel ikkje han har anna val no som han allereie har sett fram flaska.

–Du treng ikkje skjenke i til meg, seier eg. –Eg har fått nok for i kveld.

–Kva er det med deg no, da? spør Kristian, sitt der og ser på meg med eit blikk som skal vise at han er lamslått.

–Eg skal opp tidleg i morgon, seier eg.

–Har ikkje du gått ut i ferie, da?

–Jo, men eg vurderer å ta ein tur til Grong, seier eg, seier det berre, er lenge sidan eg har besøkt Torstein og familien, og eg burde sikkert ta ein tur, men eg hadde ikkje sett for meg å dra dit i morgon.

–Men herregud, du treng da vel ikkje starte før litt utpå dagen, seier han.

–Æh, han skal da ikkje til Grong, seier Julie. –Marius hatar å vere på Grong, han drar dit ein gong eller to i året fordi han føler at han må, så det der er berre noko han seier for å fortelje meg at festen er over, seier ho, ho ser på Kristian og flirer, veit ho har gått over grensa for lenge sidan, men ho fortsett på same viset, ho vil vel ikkje tape ansikt, er sikkert derfor ho drar det enda lenger enn ho allereie har gjort, er eit desperat forsøk på å innbille seg sjølv og oss andre at ho er i slag og har det morosamt, dette.

–Ahh, seier Kristian. –Fiffig!

–Ver så god, seier Jan Olav, sett eit glas framfor Kristian. –Vil du ha konjakk, Julie?

–Bring it on, seier Julie.

Jan Olav sett glaset framfor henne, ser unnskyldande på meg mens han gjer det, beklagar liksom at han ikkje tenkte seg om, eg seier ikkje noko, smiler berre forsiktig tilbake og viser han at det går bra.

Og så bøyer Julie seg over bordet, ser på Kristian.

–Sei meg, skal det vere så lite i glaset? kviskrar ho, rynkar på nasen og sett opp eit sånt ansikt som liksom skal vise at ho ikkje heilt forstår korleis ein gjer ting her.

–Ja, dessverre, kviskrar Kristian.

–Ok, seier Julie, blunkar med begge auga samtidig som ho rettar seg opp i ryggen. –Ja, eg må jo spørje, eg er ikkje vant til å vere i så fint selskap, legg ho til, flirer idet ho grip glaset og heller i seg konjakken i ein einaste slurk, ho drar det berre lenger og lenger, ho veit ho er ufin og uhøfleg, men ho prøver desperat å innbille seg sjølv og oss andre at ho eigentleg er morosam, eg ser på henne, går ikkje lenger, dette, eg må få henne til å slutte før det går så langt at det ikkje kan gjerast godt igjen, er trass alt heime hos forlovaren min.

–Eg trur kanskje vi skal begynne å gå heim snart, Julie, seier eg, tvingar fram ein liten gjesp med det same eg har sagt det.

–Ser du, seier ho, ser på Kristian og ristar på hovudet. –Straks det går opp for han at eg morar meg, er det på tide å gå, det slår aldri feil, seier ho, ho grip det tomme konjakkglaset og legg det inntil leppa samtidig som ho bøyer hovudet bakover, sitt slik i eit par sekund og ser ut som om ho håpar på at det ikkje skal vere tomt likevel, og så begynner ho plutseleg å le, ler lydlaust og med ristande skuldrer til å begynne med, og så sett ho frå seg glaset, lukkar begge auga og held seg for munnen samtidig som ho krøker seg saman og bryt ut i eit overdrive latteranfall.

–Kva er det som er så morosamt? spør Kristian.

–Kom berre til å tenke på…, hikstar Julie, og så greier ho ikkje å seie meir.

–Tenke på kva? seier Kristian høgt.

–Marius, ler Julie. –Når eg går heim… når eg går heim frå byen aleine, så vil han at eg skal gå med jakke under kjolen, seier ho, ho ler høgt og med auga igjen, lo ikkje i det heile tatt da eg foreslo at ho burde gå med jakke under kjolen, ho syntest tvert om at det var smart, men no har ho tydelegvis forandra meining, no synest ho tydelegvis det var eit tullete påfunn, for ho ler som eg knapt har sett henne le før, skjønt det er ikkje godt å vete heller, kan godt hende at ho synest det er smart enno, men at ho lèt som det motsette fordi ho vil straffe meg, fordi ho veit at dei andre her inne vil vere einig i at det er eit tullete påfunn, og fordi ho vil at eg skal sitte her og vere tulling i alle sine auge.

–Jakke under kjolen?

–Ei samanrulla jakke på magen… så det skal sjå ut som om eg er gravid. Han trur sjansen for å bli valdtatt er mindre om det ser ut som om eg er gravid.

–Er det sant? seier Kristian. –Er det verkeleg sant? spør han, ser korleis munnen hans glir sakte opp, han ser på Julie, så på meg, så på Julie igjen, og Julie lukkar begge auga, held seg for munnen og nikkar mens ho ristar i stille latter. Og så ristar Kristian på hovudet og begynner å le, han også, han seier ikkje noko, har liksom ikkje ord for kor stor underhaldning han synest dette er, er tydelegvis ein heil komikveld for han, dette, og han ler og ler. Eg ser på han, ser på Julie, kjenner eg blir meir og meir irritert, gjer meg vanlegvis ikkje noko at folk spøker og tullar med meg, men det kan bli nok, når folk latterleggjer meg berre for å kjenne seg betre sjølve eller for å straffe meg av ein eller annan grunn, blir det iallfall nok. Og det er jo det Julie og Kristian gjer no, Julie veit at ho har dumma seg ut, og så prøver ho å betre sjølvfølelsen ved å dumme ut meg og Jan Olav og Kjersti, og Kristian er vel berre frustrert fordi han er i den livssituasjonen han er i, han har framleis ikkje fått seg dame, og det at eg har med meg dame når eg kjem flyttande tilbake til Trondheim, får han til å føle seg enda meir mislykka enn før. Til og med Marius har fått seg dame, liksom, Marius som ingen hadde trudd at det skulle ordne seg for, til og med han får seg dame før meg, er slik han tenker, og så tar han ut frustrasjonen ved å latterleggjere meg framfor dama mi, eg kjenner eg blir berre meir og meir irritert, kjenner eg er i ferd med å bli sint, men det skal eg ikkje vise, er nettopp det han vil at eg skal bli, så eg berre ser på han og smiler så vennleg eg kan, og han ser tilbake på meg, han ler ikkje lenger, han sitt der berre og ser på meg mens han smiler eit slags forventningsfullt smil, og så ser eg plutseleg at Kjersti og Jan Olav også ser på meg, er berre Julie som ikkje ser på meg, ho sitt og fiklar med eitt eller anna nede i veska ho har hengande over stolen, eg ser på henne, deretter på Kjersti, og så på Jan Olav, han står ved sida av meg og smiler vennleg.

–Kva? seier eg.

–Om du vil ha? spør Jan Olav.

–Ha kva? seier eg, og med det same bryt Kristian ut i latter igjen, bøyer seg over bordet og ler og ler, og så får eg plutseleg auge på presskanna som Jan Olav har i handa, veit ikkje kor lenge han har stått slik, veit ikkje kor mange gongar han har spurt om eg ville ha kaffi heller, men han må ha spurt, for elles ville ikkje Kristian ha ledd slik som dette, er jo det at eg var ein heilt annan stad han ler så kolossalt av, reknar eg med, det at eg var litt fjern eit augeblikk, eg svelger, kjenner eg begynner å sveitte igjen, kjenner sveitten piple fram i nakken og tinningane.

–Ja takk, gjerne, seier eg fort, og så ler eg ein liten latter, prøver å vere sjølvironisk og le av meg sjølv samtidig som eg tørkar sveitten av tinningane, først den eine, så den andre. –Beklagar, det var berre noko eg tenkte på, seier eg.

–Nei, seier du det? snøvlar Julie, ho tar lighteren og sigarettpakken ut av veska, nappar ut ein sigarett og stikk han inn i munnen. Men ho har vel ikkje tenkt å røyke her inne, så borte vekk er ho vel ikkje. Eg tar ein liten slurk av kaffien, seier ikkje noko, ho blir sittande og klappe seg på lommene ei lita stund før ho kjem på at ho har tatt fram lighteren allereie, ho klukkar fram ein fjollete latter, skjeglar med begge auga idet ho grip lighteren og skal til å tenne på.

–Eg vil helst at du går ut på altanen om du skal røyke, seier Jan Olav.

–Helst? seier Julie, ho ser på Jan Olav og glippar lett med begge auga. Jan Olav løftar oppgitt på begge augebryna, men han held på smilet. –Slapp av, herr forlovar, eg tullar berre, legg Julie til, og så reiser ho seg og går ustøtt over stuegolvet og ut på altanen.

Stille.

–Beklagar dette, altså, seier eg, ser på Jan Olav.

–Ikkje tenk på det, seier han, smiler.

–Vi har vel alle fått i oss litt for mykje ein gong, seier Kjersti, ho kjem inn med ei lita skål med sjokolade. –Men eg trur kanskje det er best at vi sett konjakken inn i skapet igjen.

–Klart, seier Jan Olav, han hentar flaska og går bort til barskapet.

Kristian løftar begge augebryna og opnar munnen, han skjønner godt kvifor Jan Olav vel å sette brennevinet inn i skapet igjen, men han lèt som han ikkje trur sine eigne auge.

–Håpar verkeleg ikkje de har tenkt å vere like kjedelege når vi skal på fjelltur, seier han.

–Ingen fare, seier Jan Olav idet han lukkar døra til barskapet. –Korleis går det forresten med balansen? spør han, han ser på meg samtidig som han trekker ut stolen og sett seg.

–Eg får svar på blodprøvene på fredag, men det har vorte mykje betre enn det var, så eg trur det var berre stress, seier eg. –Det har vore litt heftig på jobb, det var så mykje eg skulle ha klart før eg gjekk ut i ferie.

–Så du blir med på fjellet?

–Ja, ja, seier eg.

–Bra, seier han. –Kristian har forresten lova å lære oss å fiske med flue, ikkje sant, Kristian?

–Mhm, seier Kristian, lukkar begge auga og nikkar idet han seier det, begynner å bli god og full han også no.

Stille.

Og så kjem det plutseleg eit kort, skjerande hyl som blir etterfølgt av ein dump lyd mot singelen, kjenner eg blir kald i heile kroppen med det same, det er Julie, Julie har falle ned frå altanen, ho må ha sete på gelenderet og røykt, og så har ho falle bakover.

–Kva for noko? mumlar Kristian forvirra.

–Å, herregud, roper Kjersti.

Vi spring over golvet og ut på altanen, eg først og Kjersti og Jan Olav like bak.

–Julie, roper eg, slår begge hendene imot rekkverket og bøyer meg over det, ser ned på gardsplassen, ser først mot høgre og så mot venstre, det ligg ein knust blomsterkasse nede på singelen, men eg ser ikkje Julie nokon stad. Og så er det plutseleg nokon som ler bak meg. Snur meg fort, og der står ho, står inne ved husveggen, ho ser på oss og ristar på hovudet samtidig som ho peiker på oss, ler berre meir og meir.

–De skulle ha sett ansikta på dykk sjølve, hikstar ho, og så legg ho ei hand på kvart kne og knekk på midten, ler seg skakk av oppsynet vårt. Og vi står her berre, seier ikkje noko med det same, Jan Olav står der med halvopen munn og ristar oppgitt på hovudet, og Kjersti pustar gjennom nasen mens ho mumlar fram eit lågt, men rasande fan, går eit lite sekund, og så går Kjersti og Jan Olav inn i huset igjen, går i sinne.

–Dette er verkeleg ikkje morosamt, Julie, seier eg.

Ho ser rett på meg og smiler.

–Eg syntest ikkje det var særleg morosamt da du trua med å ta livet av deg, eg heller, Marius, seier ho plutseleg.

Eg seier ikkje noko med det same, står her berre og ser på henne, er det dét dette dreier seg om, var det derfor ho lét som ho hadde falle ned frå balkongen, var det eit slags svar på det eg gjorde den gongen, verkar nesten slik, men eg veit ikkje, det kan like gjerne vere at ho skjemmest av måten ho nettopp har oppført seg på, og at dette er eit slags forsøk på å knyte si eiga skam til ei hending ho ikkje har skyld i, så å seie, at det er ein måte å gi meg skylda for det heile på. Ho stør seg opp imot husveggen, ho prøver å le, men ho greier det ikkje, er i ferd med å begynne å gråte no, smilet hennar begynner liksom å krølle seg, ho snur seg og ser ein annan veg, snur seg tilbake mot meg igjen. –Er du klar over kor redd eg var for deg, seier ho, svelger først ein gong og så ein gong til, og så legg ho den eine handa framfor ansiktet.

–Det er nesten eit år sidan, Julie, seier eg. –Eg trudde vi var ferdige med den episoden no, legg eg til, hører latteren til Kristian inne frå stua med det same eg seier det.

–Var det berre ein spøk? roper han, er glede og begeistring i stemma hans, han frydar seg og synest tydelegvis dette er storarta underhaldning, den tosken.

–Eg er berre ei grå mus, hulkar Julie vidare, begynner plutseleg å snakke om at ho er ei grå mus no, er full og usamanhengande, og eg greier ikkje følge henne, eg legg den eine handa på skuldra hennar og trekker henne forsiktig til meg, kjenner varmen frå kroppen hennar, går eit lite sekund, og så begynner skuldrene hennar å riste.

–Kom, Julie, seier eg, fører henne inn i huset igjen, eg løftar blikket og ser på dei andre idet vi kjem inn i stua, ser dei alvorlege ansikta deira, til og med Kristian greier å halde seg alvorleg no, sitt der og ser ned i bordet mens han snurrar på skjegget.

–Eg veit at de ser på meg som ei grå mus, hulkar Julie vidare. –Eg er ikkje så interessant som dykk, og eg… eg greier ikkje følge dykk i dei der intellektuelle samtalane dykkar, eg stiller dumme spørsmål som forstyrrar og øydelegg og som sender praten i retningar de ikkje vil at han skal gå… og… og kvar gong eg prøver å starte ein samtale, så synest de det eg seier, er kjedeleg og uviktig, seier ho.

Eg ser på henne og svelger, er så frykteleg glad i henne, og det gjer vondt når ho fortel det ho fortel, græt i meg.

–Julie, da, det er jo ikkje sant, seier eg.

–Trur du ikkje eg såg korleis alle saman satt og himla med auga da eg fortalde om bryllaupet, seier ho, ho prøver å le mens ho seier det, ler og græt om kvarandre. –Trur du ikkje eg såg dei der innforståtte blikka og smila alle saman sendte kvarandre? Eg såg det like godt som deg, Marius, og eg skjønner kva det betyr, eg er ikkje dum, eg skjønner at alle her inne ser på meg som overflatisk og… Men eg er ikkje det, eg har ikkje gått ti år på universitetet, men eg er ikkje meir overflatisk enn det de er, seier ho, og så snur ho seg mot Jan Olav, ser rasande på han mens tårene strømmer ned kinna. –Eg er ikkje overflatisk berre fordi eg går veldig opp i mitt eige bryllaup, skjønner du. Imotsetning til deg var eg ikkje ironisk da eg snakka om min eigen oppvekst, eg… eg har ikkje hatt det så lett bestandig, og eg skal seie deg ein ting, Jan Olav, heilt sidan eg var lita, har eg sett fram til den dagen eg skulle gifte meg, eg veit at både du og dei andre her inne synest det er latterleg og patetisk og frykteleg amerikansk, men slik er det, heilt sidan eg var lita, har eg drømt om denne eine dagen der eg skulle få vere prinsesse og midtpunkt og gå opp kjerkegolvet mens alle saman ser på og synest eg er vakker. Eg leika bryllaup med dokkene mine, eg teikna meg sjølv som brud, og no som eg er vaksen og faktisk skal gifte meg, så er eg veldig opptatt av at det skal bli fint, seier ho, og så tar ho ein liten pause, står der og ser på Jan Olav mens tårene strømmer ned kinna, og det græt i meg, er så glad i Julie, eg vil så gjerne at ho skal ha det godt, og dette gjer så vondt å høre. –Og derfor snakkar eg mykje om bryllaupet, fortsett ho. –For mykje etter dykkar smak. Men eg er ikkje overflatisk for det. Det er så lett for slike som dykk å fleipe og kalle det overflatisk, men for den som har hatt ein sånn oppvekst som eg har hatt, så blir det litt annleis, skjønner du, da betyr bryllaupet noko anna og noko meir enn at ein arvar kvarandre.

insertSpan.js
// Small Javascript that will insert a span-element into every header 
// and paragraph element to trick the iPad/iBooks into centering text.
// See http://infogridpacific.typepad.com/using_epub/2010/10/dirty-little-hacks-in-epub.html
function setSpanIGP(){
  var clsElementList=document.getElementsByTagName('p');
  setSpaninPara(clsElementList);
}

function setSpaninPara(pClassList){
  for(i=0;i<=pClassList.length;i++){
    if(pClassList[i]){
      var para_html=pClassList[i].innerHTML;
      para_html='<span>'+para_html+'</span>';
      pClassList[i].innerHTML=para_html;
    }
  }
}

function init(){setSpanIGP();}

window.onload=init;

